
SAOPŠTENJE ZA JAVNOST

Povodom preduzimanja aktivnosti na jačanju nezavisnosti i samostalnosti 

Agencije za zaštitu ličnih podataka u BiH 
Na 135. sjednici Vijeća ministara Bosne i Hercegovine, održanoj 19.10.2010. godine, utvrđen je Prijedlog zakona o izmjeni i dopuni Zakona o ministarstvima i drugim organima uprave u Bosni i Hercegovini, dok je Prijedlog zakona o platama i naknadama u institucijama Bosne i Hercegovine vraćen predlagaču na doradu.

Predmet ovih Zakona je utvrđivanje nezavisnih regulatora, odnosno jačanje nezavisnosti položaja i nadležnosti pojedinih upravnih organizacija. Imajući u vidu da je u ovim zakonima izostavljena Agencija za zaštitu ličnih podataka u Bosni i Hercegovini, preduzete su aktivnosti na dopunama predloženih Zakona u cilju utvrđivanja nezavisnog položaja Agencije. 
Bosna i Hercegovina je ratifikovala 108. Konvenciju Vijeća Europe i Dodatni protokol u kojoj je propisano da strane potpisnice Konvencije treba da uspostave organ koji će djelovati potpuno nezavisno. Agencija za zaštitu ličnih podataka u Bosni i Hercegovini je nezavisan nadzorni organ osnovan Zakonom o zaštiti ličnih podataka. Cilj Zakona je da se svim licima na teritoriji Bosne i Hercegovine osigura pravo na tajnost u pogledu obrade ličnih podataka koji se na njih odnose. 

Potpisivanjem Sporazuma o stabilizaciji i pridruživanju sa Europskom zajednicom, Bosna i Hercegovina je preuzela određene obaveze u oblasti zaštite ličnih podataka. Jedna od obaveza iz Sporazuma, u skladu sa članom 79., je i osiguranje dovoljno financijskih i ljudskih potencijala u cilju efikasnog praćenja i garantovanog sprovođenja Zakona o zaštiti ličnih podataka. 
Na osnovu nadležnosti utvrđenih Zakonom o zaštiti ličnih podataka, predmet istraga, inspekcija i drugih postupaka Agencije su svi kontrolori uključujući sva ministarstva na svim nivoima, sudovi, tužilaštva i drugi kontrolori, što može biti okončano i kažnjavanjem odgovornih u istim. Sva rješenja Agencije su konačna, nema drugostepenog organa. Ovo su samo neki od osnova i parametara po kojima se Agencija bitno razlikuje od drugih upravnih organizacija i ona svakako treba biti pozicionirana u nezavisne organe u punom kapacitetu.  

Utvrđivanjem statusa Agencije, kroz Zakon o ministarstvima i drugim organima uprave BiH i Zakon o platama i naknadama u institucijama BiH, kao organizaciono izdvojenog i funkcionalno nezavisnog tijela, obezbijedila bi se njena veća samostalnost i nezavisnost u izvršavanju povjerenih joj poslova. 

